
რეზონანსი

"ივანიშვილი "ოცნების" მიმდინარე პროცესებში უნდა ჩაერიოს" / რამაზ საყვარელიძე არ გამორიცხავს, რომ დაპირისპირება გათიშვამდე მივიდეს (რეზონანსი)

ავტ. თიკო ოსმანოვა

"ქართულ ოცნებაში" მიმდინარე დაპირისპირებასა და სირიაში არსებულ ვითარებაზე "რეზონანსს" ექსპერტი რამაზ საყვარელიძე ესაუბრა.
რესპონდენტი ფიქრობს, რომ ბიძინა ივანიშვილის სიტყვას გადამწყვეტი მნიშვნელობა აქვს, ამიტომ მას "ქართული ოცნების" შიდა პროცესებში ჩარევისკენ მოუწოდებს. მისივე თქმით, ნებისმიერი დაპირისპირება შეიძლება მივიდეს გათიშვამდე, თუ არ მოიძებნა დიალოგის უნარი. საყვარელიძის პროგნოზით, არსებულ ვითარებას შორეული ფესვები აქვს და ის ახლო მომავალში არ დასრულდება.
რესპონდენტი ეხმაურება "ფრიდომ ჰაუსის" ბოლო ანგარიშსაც, რომლის მიხედვით, საქართველოში დემოკრატიის თვალსაზრისით ვითარება გაუარესებულია. მისი განმარტებით, დემოკრატიულობის ინდექსზე მსჯელობენ ხოლმე მრავალპარტიულობითა და მასმედიით. მასმედიასთან დაკავშირებით, პრეტენზიები არ არის, მაგრამ მრავალპარტიულობის მხრივ პრობლემებია და შეიძლება სწორედ ეს იყოს ერთ-ერთი მიზეზი.

საყვარელიძეს უჭირს პროგნოზის გაკეთება სირიაში მიმდინარე მოვლენებთან დაკავშირებით. მისი თქმით, ძალთა თანაფარდობა არ არის ისეთი, რომ რუსეთი დაპირისპირებაზე ადვილად წავიდეს, მაგრამ, მეორე მხრივ, პროცესები დაუგეგმავადაც ვითარდება, ამიტომაც, გამორიცხული არაფერია.

"ოცნების" ლიდერები შიდა პრობლემებზე მოლაპარაკე დეპუტატების დასასჯელ ფორმეზე ფიქრობენ (რეზონანსი)

ავტ. ეკატერინე ბასილაია

სტატიაში საუბარია მმართველი პარტიის რიგებში მიმდინარე უთანხმოებაზე. ავტორი წერს, რომ პარტიის ძველ და ახალ სახეებს შორის. ე.წ. ძველები არ გამორიცხავენ, რომ გედევან ფოფხაძის მსგავსად, რამდენიმესაც მოუწიოს უმრავლესობის რიგების დატოვება, რადგან მცირე გუნდი მართავს ყველაფერს და ამ ჯგუფის მიერ შედგენილია გასარიცხი დეპუტატების სია. ნუკრი ქანთარიას ინფორმაციით, ამ სიაში არიან ზაზა პაპუაშვილი, გედევან ფოფხაძე, ეკა ბესელია, დავით ჭიჭინაძე და ბექა ნაცვლიშვილი და თვითონ ქანთარია. 
დეპუტატი მიიჩნევს, რომ დადგა დრო, ამ და ბევრ სხვა საკითხზე ყოფილმა პრემიერმა ბიძინა ივანიშვილმა გამოხატოს პოზიცია.
ფრაქცია "ქართული ოცნების" თავმჯდომარე მამუკა მდინარაძე "ქართულ ოცნებაში" არსებულ პრობლემებს ადასტურებს. მისი განცხადებით, პარტიის პოლიტიკური ხელმძღვანელობა, მათ შორის პრემიერ-მინისტრი, ეთანხმება შეფასებას, რომ ზოგიერთი დეპუტატი პარტიულ დისციპლინას უხეშად არღვევს, რაც დღესაც გრძელდება.

პოლიტოლოგმა იგორ კვესელავამ "რეზონანსთან" საუბრისას აღნიშნა, რომ „ქართული ოცნების" დაშლის პროცესი გარდაუვალი იყო და ამის ნიშნებს უკვე ჩანს. მისი თქმით, საქართველოში ყველა ხელისუფლების მმართველობის ვადა, მაქსიმუმ, 8 წელია და შემდეგ მოდის ახალი ძვრები. მისივე განმარტებით,  მმართველი პარტიის ახალგაზრდულ გუნდს სურს ძალაუფლების მთლიანად ხელში აღება, ნინია კაკაბაძის "საზოგადოებრივი მაუწყებლის" ბორდში არჩევამ კი პარტიის შიგნით არსებული პროცესები დააჩქარა.
რუსული მედიაშეტევა - "მიზანია ქართულ ოჯახებზე გავლენის მოხდენა" / "გაზპრომმედია" საქართველოში "ენ-ტე-ვე პლუსის" ბრენდით შემოდის (რეზონანსი)

ავტ. თიკო ოსმანოვა

სტატიაში ნათქვამია, რომ საქართველოში რუსული პროპაგანდა ფეხს თანდათანობით აქტიურად იკიდებს. მაგ. რადიოსადგურ "სპუტნიკის" შემდეგ მაუწყებლობას "გაზპრომის" მიერ დაფინანსებული ტელევიზია "ენ-ტე-ვე პლუსი" იწყებს. ანალიტიკოსების აზრით, ჩრდილოელი მეზობლის მხრიდან საქართველოში რბილი ძალის გააქტიურება სხვადასხვა მედიასაშუალებითა და არასამთავრობო ორგანიზაციებით ევროკავშირთან ასოცირების ხელშეკრულების დადების შემდეგ შეიმჩნევა.
ექსპერტებმა რუსული არხის შემოსვლა ქართულ ბაზარზე რუსეთის პროპაგანდის ნაწილად უკვე აღიქვეს, მაგრამ იმედოვნებენ, რომ ეს მოსახლეობაზე დიდ გავლენას ვერ მოახდენს.

პოლიტოლოგ სოსო ცინცაძის თქმით, საქართველოში "გაზპრომის" გააქტიურება კარგი ცხოვრების გამო არ ხდება, თუმცა "ენ-ტე-ვე პლუსი" დიდ გავლენას ვერ მოახდენს, რადგან რუსეთს საქართველოში მეხუთე კოლონა არ ჰყავს.
ანალოგიურად ფიქრობს ექსპერტი ნოდარ ტანგიაშვილიც. მისი განმარტებით, ნებისმიერი რუსული არხის, მით უმეტეს, კრემლის მიერ კონტროლირებადი ტელევიზიის შემოსვლა საქართველოში არის დამატებითი საშუალება რუსეთის რბილი ძალისა. რესპონდენტის თქმით, მათი მიზანია ქართველ ხალხზე გავლენის მოხდენა, თუმცა, საქართველოს არ ჰყავს მრავალრიცხოვანი რუსულენოვანი მოსახლეობა, ამიტომ, ქართულ მედიასთან შედარებით, რუსულს დიდი გავლენა ვერ ექნება.
"საჯარო სექტორში ხელფასებთან დაკავშირებით სრული მარაზმია"! / ზოგი ჩინოვნიკი თვეში ორჯერ იღებს ხელფასს, უმრავლესობა კი ათეულობით ათას ლარს იჯიბავს (რეზონანსი)

ავტ. მარი ჩიტაია

სტატიის ავტორი წერს, რომ მაღალჩინოსნების მიერ წარმოუდგენლად მაღალი ხელფასების მიღების მასშტაბებმა საგანგაშო ზღვარს მიაღწია. აქვე მაგალითად მოყვანილია  აუდიტის სამსახურის მიერ გავრცელებული ინფორმაცია, რომლის მიხედვით, "საქართველოს სახელმწიფო ელექტროსისტემის" ხელმძღვანელ სულხან ზუმბურიძის ხელფასი 2017 წელს 341 700 ლარი იყო, რაც თვეში 28 475 ლარს შეადგენს. როგორც სპეციალისტები განმარტავენ, ამ მდგომარეობას არაფერი ეშველება, სანამ შრომის ანაზღაურებასთან დაკავშირებით სისხლის სამართლის საკითხი არ დაისმევა. წინააღმდეგ შემთხვევაში, განუკითხაობა კიდევ გაგრძელდება და უფრო მეტად გაიდგამს ფესვებს საჯარო სექტორში.
გაერთიანებული პროფკავშირების თავმჯდომარის, ირაკლი პეტრიაშვილის განცხადებით, რაც საჯარო სექტორში ხდება, სრული მარაზმია და უკვე ვერანაირ კრიტიკას ვერ უძლებს. მისი მოსაზრებით, აუცილებელია მკაცრი ზომების მიღება და თუ ამას კანონი არ დაარეგულირებს, სამართლიანობის აღდგენას ხალხი სულ სხვა ფორმით შეეცდება
იგივე პოზიცია აქვს საგადასახადო სფეროს სპეციალისტ ირაკლი შავიშვილსაც, რომლის შეფასებითაც, ქვეყანაში ჩინოვნიკების ანაზღაურების მავნე ტენდენციაა, რასაც ბოლო უნდა მოეღოს. მისი რეკომენდაციით, საბიუჯეტო სფეროში დასაქმებული ადამიანების ხელფასის მოცულობის შეზღუდვაზე სახელმწიფომ უნდა მიიღოს გადაწყვეტილება.

დიდი საკრედიტო ცვლილების მოლოდინში / საფინანსო ორგანიზაციებს დაევალება, მხოლოდ იმ ოდენობის სესხი გასცენ, რომლის მომსახურებასაც მსესხებელი შეძლებს (რეზონანსი)

ავტ. ნათია ლომიძე

სტატიის თანახმად, ეროვნული ბანკის ახალი რეგულაციით, საბანკო და არასაბანკო სექტორი ვალდებული იქნება, მხოლოდ იმ ოდენობის სესხი გასცეს, რომლის მომსახურების შესაძლებლობაც მსესხებელს აქვს. ფინანსისტებს კი ასეთი გადაწყვეტილების სისრულეში მოყვანა ნაადრევად მიაჩნიათ.  როგორც ექსპერტმა ვახტანგ ხომიზურაშვილმა აღნიშნა, საქართველოში შემოსავლისა და გადახდისუნარიანობის სტანდარტების დადგენა საკმაოდ რთულია და სებ-ს დამატებითი ნორმების შემუშავება მოუწევს. თანაც აღნიშნული ცვლილებით საფინანსო ორგანიზაციების შემოსავლიანობა მკვეთრად დაიწევს, სამაგიეროდ გაიზრდება მოთხოვნა კერძო მევახშეების მიმართ.
საფინანსო სექტრის მხრიდან ფიზიკური და იურიდიული პირების შემოსავლების დადასტურების სირთულეზე ამახვილებს ყურადღებას არასაბანკო ფინანსურ დაწესებულებათა ასოციაციის თავმჯდომარე ირაკლი ბერძენაძეც. მისი აზრით, სებ-ის გადაწყვეტილებით მოსახლეობის ჭარბვალიანობა შემცირდება, თუმცა იმ მსესხებელთა სოციალური მდგომარეობა საგრძნობლად გაუარესდება, ვინც ხელფასამდე ბანკის დახმარებით ცდილობს ყოფითი პრობლემების მოგვარებას. ის დასძენს, რომ ეროვნულმა ბანკმა  მსესხებლები გამოუვალ მდგომარეობაში არ უნდა ჩააყენოს.

მაისიდან თამბაქოს გაძვირებას ელიან / "როდესაც გარკვეულ საქონელზე წესდება რეგულაცია, ამ შემთხვევაში თამბაქოზე, მისი ფასიც იწევს" (რეზონანსი)

ავტ. ნათია ლომიძე

სტატიის მიხედვით, თამბაქოზე მაისიდან ახალი რეგულაცია წესდება და მიუხედავად იმისა, რომ ცვლილებებმა თამბაქოს ფასის ზრდაზე გავლენა არ უნდა მოახდინოს, სპეციალისტები ვარაუდობენ, რომ იმპორტიორები მაისიდან პროდუქციას გააძვირებენ. 
ახალი რეგულაციის მიხედვით, 2018 წლის პირველი იანვრიდან სავალდებულო გახდა სიგარეტის კოლოფზე თამბაქოს მოხმარების შედეგად გამოწვეული დაავადებების ფოტოების, ე.წ. პიქტოგრამების დატანება.
აფბა-ს ვიცე-პრეზიდენტი პაატა ბაირახტარი "რეზონანსთან" საუბრისას აღნიშნავს, რომ გაძვირება, შესაძლოა, რომელიმე კომპანიის სურვილზე იყოს დამოკიდებული. მას მიაჩნია, რომ მაისიდან ამოქმედებული რეგულაციით იმპორტიორები მომხმარებლის შემცირებას ელოდებიან და ამიტომ მოგების მარჟის გაზრდას ცდილობენ.
არასამთავრობო ორგანიზაცია  "ველფეარ ფაუნდეიშენის" აღმასრულებელი დირექტორი სიმონ გაბრიჭიძე ადასტურებს, რომ თამბაქოზე რეგულაციის გამკაცრებას, რომელიც ძალაში 2018 წლის მაისიდან შევა, შესაძლოა, პროდუქციის გაძვირება მოჰყვეს. ამის მიზეზი მოხმარების შემცირება იქნება. მისი განმარტებით, იმპორტიორებს არ სურთ შემოსავლის დაკარგვა და ამიტომ ეცდებიან, ფასი გაზარდონ.
ახალი თაობა

კობახიძემ და კვირიკაშვილმა კალაძის გამო იჩხუბეს / რა ინფორმაცია მიუტანა ბიძინა ივანიშვილს დავით კეზერაშვილმა (ახალი თაობა)

ავტ. შორენა მარსაგიშვილი

სტატიაში ნათქვამია, რომ მმართველი პარტიის შიგნით არსებულმა უთანხმოებამ უკვე სერიოზული სახე მიიღო, იმდენად, რამდენადაც, ერთმანეთს პარლამენტის თავმჯდომარე და მთავრობის მეთაური დაუპირისპირდნენ. 
სტატიის ავტორი მმართველ პარტიასთან დაახლოებულ პირზე დაყრდნობით წერს, რომ კახა კალაძე ბიძინა ივანიშვილს ესაუბრა იმის შესახებ, რომ მას თბილისის მერობა აღარ სურს და საპრეზიდენტო კანდიდატად დასახელებას ითხოვს. ანონიმური წყაროს ინფორმაციით, შეხვედრას ესწრებოდა ირაკლი კობახიძეც, კალაძემ კი ივანიშვილს უთხრა, რომ მზადაა, საარჩევნო კამპანია საკუთარი სახსრებით დააფინანსოს. 
სტატიის თანახმად, უცნობია, რა უპასუხა ივანიშვილმა კალაძეს, თუმცა, მოვლენების განვითარების მიხედვით ჩანს, რომ ბიზნესმენმა მერს პრემიერ-მინისტრთან დალაპარაკება ურჩია. აქვე ნათქვამია, რომ კალაძემ კვირიკაშვილთან შუამავლად ირაკლი კობახიძე გაგზავნა და მიმართა თხოვნით, უარი ეთქვა პრეზიდენტობისთვის ბრძოლაზე, რაზეც პრემიერი გაბრაზდა და კობახიძის და კვირიკაშვილის შეხვედრა უთანხმოებით დასრულდა. 
სტატიის ავტორი წერს, რომ ამ შეხვედრის შემდეგ დადგა პარლამენტში ირაკლი კობახიძის შესაძლო გადაყენების საკითხი, ამ მხრივ კი სწორედ გიორგი კვირიკაშვილთან დაახლოებული პირი, დეპუტატი დავით ჭიჭინაძე აქტიურობდა. 
ჟურნალისტი დასძენს, რომ ახლა ყველაფერი ბიძინა ივანიშვილზეა დამოკიდებული, თუმცა, ბიზნესმენს სხვა პრობლემები უფრო აწუხებს, მათ შორის, უჩა მამაცაშვილის მიერ „თანაინვესტირების ფონდის“ დატოვება. სტატიის ბოლოს ნათქვამია, რომ მამაცაშვილის დანაშაულებრივი საქმიანობის შესახებ ივანიშვილს ინფორმაცია დავით კეზერაშვილმა მიაწოდა, რომელიც, თავის მხრივ, „ევროპული საქართველოს“ ერთ-ერთი დამფუძნებელია. 

ვახტანგ ძაბირაძე: „ოცნების“ საპრეზიდენტო კანდიდატი გვაჩვენებს, რომელი ფრთა იმარჯვებს“ (ახალი თაობა)
ავტ. ნათია ხურცილავა

ინტერვიუ ვახტანგ ძაბირაძესთან.

ექსპერტი ვახტანგ ძაბირაძე ქვეყანაში არსებული ვითარების  შეფასებისას მმართველ პარტიასთან დაკავშირებით ბოლო დროს განვითარებულ მოვლენებზე საუბრობს. მისი განმარტებით, გამოიკვეთა, რომ „ქართულ ოცნებაში“ რამდენიმე დაჯგუფება არსებობს და ისინი საკუთარი ინტერესების დასაცავად იბრძვიან. ასევე, მათთვის მნიშვნელოვანია, ვინ იქნება საპრეზიდენტო კანდიდატი, შესაბამისად, დაპირისპირების მომდევნო მიზეზი სწორედ ეს საკითხი იქნება. 
რესპონდენტის შეფასებით, ბრძოლა მიდის ძალაუფლების მოპოვებისთვის და მსგავსი შემთხვევები ყოველთვის მთავრდება პარტიის დაყოფით.
ჟურნალისტის კითხვაზე, ჩაერევა თუ არა პროცესებში ბიძინა ივანიშვილი, ძაბირაძე პასუხობს, რომ ის ჯერ შორიდან აკვირდება მოვლენებს და თუკი ვითარება დაიძაბება და მისთვის მიუღებელი მიმართულებით განვითარდება, ჩაერევა კიდეც. ექსპერტი დასძენს, რომ საპრეზიდენტო კანდიდატის შერჩევაში ის არ მიიღებს მონაწილეობას, თუმცა, შერჩეულებიდან რეალურ კანდიდატს სწორედ ივანიშვილი დაასახელებს. 
„ჩუგოშვილს და ლომჯარიას ჩავლებული აქვთ ხელი კობახიძის კულულებში და საითაც უნდათ, იქით ატრიალებენ“ / „საპარლამენტო უმრავლესობიდან წამოსულები კვირიკაშვილის გარშემო ერთიანდებიან“ (ახალი თაობა)
ავტ. შორენა მარსაგიშვილი

ინტერვიუ გიგლა ბარამიძესთან.
„დემოკრატიული მოძრაობის“ პოლიტიკური მდივანი გიგლა ბარამიძე მმართველი პარტიის შიგნით მიმდინარე პროცესებს აფასებს. მისი თქმით, პარტია დაშლის პირასაა. როგორც რესპონდენტი ამბობს, „ქართულ ოცნებაში“ ადამიანები კარტერული ინტერესების გამო არიან გაერთიანებული და იბრძვიან საკუთარი მიზნების მისაღწევად. ბარამიძე სამწუხაროს უწოდებს ბიძინა ივანიშვილის გადაწყვეტილებას, რომ მან, თავის დროზე, კორუმპირებული ადამიანები შემოიკრიბა და შემდგომ საკანონმდებლო და აღმასრულებელ ხელისუფელაბში გადაანაწილა. 
რესპონდენტის თქმით, თამარ ჩუგოშვილი და ნინო ლომჯარია თავიანთ ნებაზე დაატარებენ პარლამენტის თავმჯდომარეს და თავად კობახიძეც მათ სურვილებს დაჰყვება, რადგან დიდ გაუგებრობაშია მოხვედრილი. 
ბარამიძის განმარტებით, მმართველი პარტია ყველანაირად შეეცდება, გუნდი არ ჩამოიშალოს, მაგრამ თუ ეს მაინც მოხდება, ბიძინა ივანიშვილი გიგა ბოკერიას დაისვამს გვერდით და „ქართულ ოცნებას“ „ევროპული საქართველო“ ჩაანაცვლებს.
რაც შეეხება პროცესების უახლოეს მომავალში მოსალოდნელ განვითარებას, ბრეგაძის მოსაზრებით, „ქართულ ოცნებაზე“ განაწყენებული დეპუტატები გიორგი კვირიკაშვილთან მოიყრიან თავს, რადგან თავად პრემიერიც ნაწყენია მმართველი პარტიის ხელმძღვანელობაზე. რესპონდენტი დასძენს, რომ კვირიკაშვილი იბრძვის ძალაუფლების შესანარჩუნებლად, რადგან იცის, რომ პრემიერ-მინისტრობის ვადა ეწურება და ბიძინა ივანიშვილს მისი შემცვლელი უკვე ნაპოვნი ჰყავს. 

ჯონდი ბაღათურია: „ქართული ოცნება“ ნინიას ოცნება ყოფილა“ (ახალი თაობა)

ავტ. ნონა ცაბაძე

ინტერვიუ ჯონდი ბაღათურიასთან.

„ქართული დასის“ ლიდერი ჯონდი ბაღათურია ფიქრობს, რომ საქართველოში უცხო ქვეყნების მოქალაქეები გაბატონდნენ და ადგლობრივებს გამუდმებით ჩაგრავენ. ამის მაგალითად მას რამდენიმე დღის წინ ბელიაშვილის ქუჩაზე ფერადკანიან სტუდენტებზე მომხდარი თავდასხმა მოჰყავს. მისივე თქმით, ადგილობრივი მოსახლეობის შევიწროვებას მიზანმიმართულად ახორციელებს ელექტრონული მედია და ქართველებისვე არჩეული ხელისუფლება, რომელიც, მისივე სიტყვებით, ხალხს „ქართული ოცნება“ ეგონა და „ნინიას ოცნება“ აღმოჩნდა. 
„დღეს საქართველოს მართავს კარგად ორგანიზებული, აგრესიული ბოროტი ძალა და ამას შესაძლებელია, კოლექტიური ნინია კაკაბაძე დავარქვათ“ - ამბობს რესპონდენტი და აქვე აღნიშნავს, რომ ის დიდ პატივს სცემს გიორგი კვირიკაშვილს, კახა კალაძეს, გიორგი გახარიას, კახა კახიშვილს, თუმცა, ისინი არ არიან გადაწყვეტილების მიმღები პირები.
ბაღათურიას განცხადებით, უკვე არსებობს რეალური საფრთხე, რომ ქართველი ხალხი ფიზიკური განადგურების საშიშროების წინაშე დადგეს, ამიტომ, დაუყოვნებლივ უნდა მოხდეს ხელისუფლების კონსტიტუციური გზით ცვლილება. 
შოთა მალაშხია: „მალე კრემლის ბოგინი საქართველოშც შეწყდება“ (ახალი თაობა)

ავტ. მარიამ მჭედლიშვილი

ინტერვიუ შოთა მალაშხიასთან. 

„ქრისტიან-კონსერვატიული პარტიის“ ლიდერი შოთა მალაშხია ქვეყანაში მიმდინარე მოვლენების და მმართველ პარტიაში არსებული ვითარების შეფასებისას განმარტავს, რომ საპარლამენტო უმრავლესობაში მომხდარი დაპირისპირება არ არის დაკავშირებული სახელმწიფოებრივ საკითხებთან და ღირებულებებთან, არამედ დეპუტაცია ერთმანეთში გავლენების და ფინანსების გამო კინკლაობს. მისივე თქმით, ყველა დაჯგუფებას პატრონობს ბიძინა ივანიშვილი, ის კი, თავის მხრივ, ვლადიმერ პუტინის დავალებებს ასრულებს. მალაშხიას სიტყვებით, ივანიშვილი ან პოლიტიკურ სამარეში უნდა ჩაყვეს პუტინს, ან ხავსს მოეჭიდოს, მას კი გადარჩენა სურს და ამიტომ ხელისუფლებაში საკუთარ კადრებს ნიშნავს სხვადასხვა წამყვან თანამდებობაზე. 
რესპონდენტი დასძენს, რომ „ქართული ოცნებაც“, ივანიშვილის მითითებით, რუსეთის ინტერესებს ემსახურება, თუმცა, მალე გეოპოლიტიკური გარდატეხის წყალობით კრემლის გავლენაც  შესუსტდება და რუსეთი საქართველოში ძალაუფლებას დაკარგავს.  

